
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

MOLIYAVIY HISOBOTDA FIRIBGARLIK VA 
XATOLARNI ANIQLASH MASALALARI

Xajimuratov Nizomjon Shukurullayevich
TDIU professori, DSc

Annotatsiya. Mazkur moliyaviy hisobotda firibgarlik va xatolarini aniqlash masalalari yoritilgan. Olib borilgan tadqiqotlar 
natijasida balans moddalarida firibgarlik bilan bogʻlik xolatlari asoslab berilgan.

Kalit so‘zlar: firibgarlik, xatolar, balans elementlari, soxtalashtirish, moliyaviy hisobot, aktivlar.
Abstract. Fraud and error detection issues are covered in this financial report. As a result of the conducted research, 
cases of fraud in the balance sheet items were substantiated.

Keywords: fraud, errors, balance elements, forgery, financial statements, assets.
Аннотация. В настоящем финансовом отчете рассматриваются вопросы выявления мошенничества и ошибок. В 
результате проведенного исследования были обоснованы случаи мошенничества по статьям баланса.

Ключевые слова: мошенничество, ошибки, статьи баланса, подлог, финансовая отчетность, активы.

K I R I S H
Iqtisodiyotni yanada rivojlantirish sharoitida mulkchilik shakllari turli xil subyektlarning tashkil topishi 

jarayonida ularni boshqarish, faoliyatini nazorat qilish va tahlil etishda moliyaviy hisobot axborotlaridan 
foydalanish muhim o‘rin tutadi. Foydalanuvchilarning moliyaviy hisobot axborotlariga qiziqishi ortib borishi 
sharoitida uning ishonchliligi va shaffofligini ta’minlash muammosini hal qilishda auditning ahamiyati tobora 
oshib bormoqda. Xalqaro standartlarga o‘tishda auditning faoliyat sohasini asoslab berish, shuningdek, audit 
qilinayotgan tashkilot moliyaviy hisobotlarining ishonchliligi dolzarb masalaga aylanadi.

Xorijiy amaliyotda mulk egalari va davlatni firibgarlikdan himoya qilish maqsadida firibgarlik auditi 
amallari va usullari tobora ko‘proq qo‘llanilmoqda. Ushbu sohada nazariy izlanishlarning yetarli darajada rivoj 
topmaganligi, firibgarlik auditi natijalarini shakllantirish konsepsiyasi, texnologiyasi va tartibini tartibga soluvchi 
normativ-huquqiy bazaning mavjud emasligi firibgarlik auditi uchun axborot-uslubiy ta’minotni ishlab chiqish 
masalasini dolzarb qilib qo‘yadi.

PricewaterhouseCoopers (PwC) kompaniyasi tomonidan o‘tkazilgan tadqiqot natijalari shuni ko‘rsatadiki, 
korporativ firibgarlik muammosi hozirgi kunda mahalliy va xorijiy kompaniyalar uchun muhim ahamiyatga ega. 
Dunyo bo‘yicha o‘rtacha 34 % kompaniya korporativ firibgarlik obyektlari hisoblanadi. Tashqi auditorlarni jalb 
qilish, shuningdek, kompaniyaning ichki boshqaruv tizimini ishlab chiqish tarixan ushbu muammoga qarshi 
kurashda samarali mustaqil vosita hisoblanib kelgan. Ammo auditning hozirgi holati va korporativ boshqaruvda 
amal qilib kelayotgan qoidalar firibgarlik holatlarini to‘la-to‘kis bartaraf eta olmaydi. Shu boisdan auditorlik 
tekshiruvlari amaliyotida firibgarlik holatlarini oldini olish maqsadida zamonaviy innovatsion yondashuvlardan 
foydalanish taqozo etiladi.

M A V Z U G A  O I D  A D A B I Y O T L A R  S H A R H I
Auditorlik tekshiruvlari amaliyotida firibgarlik holatlari buxgalteriya balansi ma’lumotlarini buzib ko‘rsatishida 

namoyon bo‘lishiga guvoh bo‘lamiz. Umuman, buxgalteriya balansi bo‘yicha firibgarliklarning quyidagi turlari 
mavjud:

•	 buxgalteriya hisobi schyotlari qoldiqlarini oshirib yoki pasaytirib ko‘rsatish;
•	 aksiyalar kursini ko‘paytirish maqsadida xususiy kapital, jumladan taqsimlanmagan foyda miqdorini 

oshirib ko‘rsatish;
•	 korxona aktivlarining tashkil topish manbalarini oshirib ko‘rsatish;
•	 aktivlar tarkibida yuqori likvidli aktivlarning salmog‘ini oshirib ko‘rsatish.
Ta’kidlash joizki, buxgalteriya balansida moddalardagi buzib ko‘rsatishlarning soni cheksizdir. Shu boisdan 

moliyaviy hisobot auditida auditorlar tomonidan balansning barcha satrlarini sinchiklab tekshirish talab etiladi.

Ch. Spathis, M. Doumpos, M. Zopounidislarning fikricha, moliyaviy hisobotni soxtalashtirish asosan 
aktivlar, sotish va foyda hajmini oshirish hamda majburiyatlar, xarajatlar va zararlarni kamaytirish yo‘li bilan 
amalga oshiriladi [1].

Khairul Anuar Abd Hadi, Halil Paino, Zubaidah Ismail, Muhammad Haziq Dhiyauddinlarning fikricha, 
soxtalashtirish turli sohalarda amalga oshirilishi mumkin. Moliyaviy sektorda aktivlar va majburiyatlarga doir 
axborotlarni qamrab oluvchi moliyaviy hisobotda va boshqa hujjatlarda uchrashi mumkin [2].

Steven Tomsning fikricha, moliyaviy hisobotlar firibgarlik va moliyaviy mojarolar uchun imkoniyatlar yaratish 
hamda ularni cheklashda muhim ahamiyat kasb etadi [3].

J. Said, M. M. Alam, M. Ramli va M. Rafidilarning fikricha, firibgarlik – naf olish, majburiyatlardan bo‘yin 
tovlash hamda moliyaviy va nomoliyaviy zararlarni boshqa tomonga o‘tkazish yo‘li bilan amalga oshiriluvchi 
harakatdir [4].

Iqtisodiy adabiyotlarda buxgalteriya balansi ma’lumotlarini o‘zgartirish, yashirish, soxtalashtirish kabi 
firibgarlik usullari keltiriladi. Tadqiqotlar ko‘rsatishicha, mazkur firibgarlik holatlari mazmunining to‘la-to‘kis ta’rifi 
yoki tavsifi yetarli darajada yoritib berilmagan.

Bu borada turli talqinlarga misollar keltiramiz. Masalan, V. V. Kovalyov “yashirish” deganda haqiqiy holatga 
mos bo‘lmagan ma’lumotni qasddan yoki bilmasdan berish, tashkilot to‘g‘risida ma’lumotni uning uchun qulay 
tarzda taqdim etishni ko‘zda tutadi [5].

I. F. Sher bu tushunchani o‘rganar ekan, balansning ishonchliligini huquqiy ma’noda va iqtisodiy jihatdan 
ajratib ko‘rsatish kerakligini ta’kidlaydi, chunki huquqiy ma’noda ishonchlilik har doim iqtisodiy ishonchlilikning 
kafolati bo‘lavermaydi. Shu sababli, hatto huquqiy ma’noda ishonchli bo‘lgan taqdirda ham iqtisodiy ma’noda 
nomuvofiq bo‘lgan balans “yashirilgan” balans deb hisoblanishi kerak [6].

T A D Q I Q O T  M E T O D O L O G I YA S I
Auditorlik tekshiruvlarida mijoz faoliyati uzluksizligini baholash borasidagi tadqiqotlarni olib borishda 

induksiya, deduksiya, guruhlashtirish, taqqoslash kabi metodlardan foydalanildi.

T A H L I L  V A  N A T I J A L A R
Yuqorida ta’kidlangan fikrlardan kelib chiqqan holda buxgalteriya ma’lumotlarini “yashirish” tushunchasiga 

mualliflik ta’rifini beramiz. Ya’ni yashirish buxgalteriya hisobi prinsiplari, moliyaviy hisobot tuzish qoidalari, 
buxgalteriya yozuvlarini qayd etish usullarini buzish orqali xo‘jalik yurituvchi subyektning haqiqiy moliyaviy 
holatini yashirib ko‘rsatishdir.

Ma’lumki, buxgalteriya balansi muayyan hisobot davri uchun xo‘jalik yurituvchi subyektning aktivlari, xususiy 
kapitali va majburiyatlari holatini aks ettiruvchi hisobot shaklidir. O‘zbekiston Respublikasida buxgalteriya 
balansiga kiritilishi kerak bo‘lgan elementlarning ro‘yxati “Moliyaviy hisobotni shakllantirish qoidalari” nomli 
O‘zbekiston Respublikasi Moliya vazirining 140-son buyrug‘ida keltirilgan. Ushbu hujjatga muvofiq, buxgalteriya 
balansini tashkil etuvchi elementlar aktivlar, kapital, majburiyatlar, daromadlar va xarajatlar hisoblanadi.

Buxgalteriya balansi ma’lumotlarini auditorlik tekshiruvidan o‘tkazish aktivlar, debitorlik va kreditorlik 
majburiyatlarini inventarizatsiya qilish, shuningdek, mazkur hisobot shaklining Bosh kitob, jurnal-orderlar va 
boshqa hisobot shakllari ma’lumotlari bilan o‘zaro taqqoslash orqali amalga oshiriladi.

Agar buxgalteriya balansi ma’lumotlari qanchalik to‘g‘ri va aniq bo‘lsa, xo‘jalik yurituvchi subyektning 
moliyaviy holatini shunchalik ishonch bilan baholash imkoniyati tug‘iladi. Buxgalteriya balansi ma’lumotlari 
nafaqat xo‘jalik yurituvchi subyekt rahbariyati, balki investorlar, kreditorlar va boshqa tashqi foydalanuvchilar 
uchun ham ahamiyatli bo‘ladi. Shu boisdan buxgalteriya balansini tuzishda quyidagilarga amal qilish zarur: 
buxgalteriya hisobi standartlari talablariga rioya qilish; hisob siyosatining tashkiliy, texnik va uslubiy qoidalariga 
amal qilish; buxgalteriya apparati xodimlarining bilim darajasini muntazam oshirib borish.

Tadqiqotlar ko‘rsatadiki, ko‘p hollarda moliyaviy hisobotlarni tuzishda qonun talablariga rioya qilmaslik, 
investitsiyalarni jalb qilish uchun balans moddalari buzib ko‘rsatilishi va yashirilishi holatlari uchraydi. 
Buxgalterlar orasida eng tarqalgan buxgalteriya balansi moddalari “yashirish” usullarini sanab o‘tamiz:

•	 o‘tgan yil yakuni bilan joriy yil hisobot davri boshiga balans moddalari qoldiqlarining o‘zaro mos 
kelmasligi;

•	 shubhali qarzlar bo‘yicha rezervlar, moliyaviy investitsiyalar bo‘yicha o‘zgaruvchi summalarni balansga 
kiritmaslik;

•	 mahsulot sotilganda olingan avanslar summasini hisobdan chiqarmaslik;
•	 muddati o‘tgan debitorlik va kreditorlik qarzlarini hisobdan chiqarmaslik;
•	 moliyaviy hisobotga izohlarda balansdan tashqari schyotlarda aks etgan aktivlar va majburiyatlar 

bo‘yicha ma’lumotlarning yoritib berilmasligi;

•	 4010 – “Olinadigan schyotlar” schyotida mahsulot sotilishi bilan bog‘liq bo‘lmagan daromadlarning aks 
ettirilishi;

•	 affilangan shaxslar bilan bitimlar tuzish orqali hisobot ko‘rsatkichlarini manipulyatsiya qilish.
Moliyaviy hisobot ma’lumotlarini yashirish usullari 1-rasmda aks ettirilgan. Moliyaviy hisobot auditida 

uchraydigan firibgarliklarning ikkinchi yirik toifasi soxtalashtirish hisoblanadi. Soxtalashtirish asosan 
buxgalteriya hisobining dastlabki hujjatlaridagi yozuvlarni o‘zgartirish, qalbaki hujjatlarni to‘ldirish orqali amalga 
oshiriladi. Agar hisobotdan foydalanuvchilar uchun ma’lumotlar aniq bo‘lsa ham, ushbu hisobot ma’lumotlari 
normativ-huquqiy hujjatlarda belgilangan me’yorlar talablariga mos kelmasa, mazkur hisobot soxtalashtirilgan 
degan xulosaga kelish mumkin (1-rasm).

1-rasm. Moliyaviy hisobot maʼlumotlarini yashirish usullari1

Iqtisodiy adabiyotlarda buxgalteriya balansini “soxtalashtirish” tushunchasiga turlicha yondashuvlar aks 
ettirilgan. Xususan, V. V. Ovchinsev fikricha, balansni soxtalashtirish o‘zaro bog‘liq yozuvlar orqali balansning 
alohida moddalari hamda uning valyutasini qasddan buzishdir2.

Ya.V.Sokolov qayd etishicha, “soxtalashtirish” buxgalteriya balansi tuzishda buxgalteriya hisobi 
normativlarini buzishdir3. Fikrimizcha, mazkur tavsif boshqa yondashuvlardan aniqligi bilan ajralib turadi.

1	 Muallif tomonidan tuzilgan.
2	 Ovchinsev V.V. Sposobы falsifikatsii buxgalterskix balansov i metodы ix vыyavleniya / V.V. Ovchinsev // Sbornik nauchnыx rabot 

aspirantov i studentov VAGS: sb. nauchnыx trudov. – Vыp. 3. – Volgograd: Izd-vo VAGS, 2001. – s. 252-262. 259-bet
3	 Sokolov Ya.V. Klassifikatsiya oshibok v audite. – Buxgalterskiy uchet, № 3, 1998 g., s. 23.

Olib borilgan tadqiqotlar natijasida soxtalashtirishga quyidagicha ta’rif beramiz: hisobotdan 
foydalanuvchilarning qarorlar qabul qilish jarayoniga ta’sir etish maqsadida moliyaviy holat va rentabellik 
ko‘rsatkichlarini oshirib ko‘rsatish uchun balans ma’lumotlarini qasddan buzib ko‘rsatishdir.

Mazkur ta’rifning mazmun-mohiyatini yanada aniqroq tushunish uchun soxtalashtirishning quyidagi 
usullariga to‘xtalib o‘tamiz:

1.	 Debitorlik qarzlari, tovar-moddiy zaxiralar, kreditorlik qarzlari va boshqa ko‘rsatkichlarni noto‘g‘ri 
baholash. Balans tengligi formulasidan kelib chiqqan holda ta’kidlash joizki, buxgalteriya balansida aktivlar 
qiymatini oshirib, majburiyatlar qiymatini pasaytirib ko‘rsatish o‘z-o‘zidan xususiy kapital qiymatini asossiz 
oshirib yuboradi. Bu jarayonda buxgalteriya hisobining ehtiyotkorlik prinsipi buziladi.

2.	 Buxgalteriya balansida asosiy vositalarning qayta baholash qiymatini o‘zgartirib ko‘rsatish. Mazkur 
holatda asosiy vositalarning qayta tiklash qiymati oshirib ham, kamaytirilib ham ko‘rsatilishi mumkin. Agar 
bankdan kredit olish jarayonida asosiy vositalar garov sifatida qo‘yilishi ko‘zda tutilgan bo‘lsa, mazkur holatda 
uning qiymati oshirib ko‘rsatiladi. Agar xo‘jalik yurituvchi subyekt mol-mulk solig‘ini kamroq to‘lashni ko‘zlagan 
bo‘lsa, mazkur holatda asosiy vosita qiymati kamaytirib ko‘rsatiladi.

3.	 Buxgalteriya balansini tuzishda xarajatlarni kamaytirish va ularni moliyaviy natijalar tarkibida aks 
ettirish. Mazkur holat amaliyotda juda ko‘p uchraydi. Masalan, xarajatlarni moliyaviy natijalarga o‘tkazish, o‘z 
navbatida, mahsulot sotishdan olingan yalpi foydani kamaytiradi.

4.	 Ishlab chiqarish xarajatlari guruhidagi xarajatlarni kelgusi davr xarajatlariga o‘tkazish. Mazkur holat 
xo‘jalik yurituvchi subyekt daromadiga to‘g‘ridan-to‘g‘ri ta’sir ko‘rsatadi.

5.	 Balansdan tashqari schyotlarda turgan aktivlarni balans aktivlari tarkibiga o‘tkazish. Mazkur holat 
xo‘jalik yurituvchi subyektda kamomadni yashirish yoki aktivlar qiymatini oshirib ko‘rsatish maqsadida amalga 
oshiriladi.

6.	 Operativ ijaraga olingan asosiy vositalarni balansda uzoq muddatli aktivlar tarkibida aks ettirish. 
Operativ ijaraga asosiy vosita qisqa muddatli shart asosida olinadi va keyinchalik ijaraga olingan mazkur 
asosiy vosita qaytariladi. Mazkur holat ko‘pincha moliyaviy hisobot auditini o‘tkazish jarayonida auditorlarga 
ortiqcha muammoli vaziyatlarni keltirib chiqaradi. Ko‘pincha auditorlik tekshiruvlarida mulk huquqini tasdiqlovchi 
hujjatlar to‘liq berilmaydi. Bu esa ushbu aktivlar xo‘jalik yurituvchi subyektning mulki ekanligi to‘g‘risida qaror 
chiqarishga to‘sqinlik qiladi.

X U L O S A  V A  T A K L I F L A R
Mazkur holatlarning oldini olish maqsadida xo‘jalik yurituvchi subyektda ichki nazoratni to‘g‘ri yo‘lga 

qo‘yish, inventarizatsiyani o‘z vaqtida va sifatli o‘tkazish, aktivlardan oqilona va tejab-tergab foydalanish, ishlab 
chiqarish jarayoniga zamonaviy innovatsion texnologiyalarni jalb qilish, energotejamkor texnologiyalardan 
foydalanish, xodimlarning malakasi va huquqiy savodxonligini muntazam oshirib borish zarur.

Moliyaviy hisobot auditida firibgarlik holatlarini o‘z vaqtida aniqlash va bartaraf etishda xalqaro tajribadan 
keng foydalanish maqsadga muvofiq. Xalqaro amaliyotda Sarbeyns–Oksli qonunining keng qo‘llanilishi 
moliyaviy hisobotlarning to‘g‘ri tuzilishi va axborotlar shaffofligini ta’minlashga xizmat qilmoqda. Mazkur qonun 
nafaqat moliyaviy hisobotlar, balki aksiyadorlik jamiyatlarida korporativ boshqaruv va ichki nazoratning to‘g‘ri 
yo‘lga qo‘yilishiga, ichki audit xizmatining o‘z oldiga qo‘ygan maqsadlariga erishishini ta’minlashga xizmat 
qiladi.

Xo‘jalik yurituvchi subyektlar mablag‘lari tarkibida joriy aktivlar muhim salmoqqa ega bo‘ladi. Joriy aktivlar 
xo‘jalik yurituvchi subyektning to‘lovga layoqatliligi va moliyaviy barqarorligini ta’minlashga xizmat qiladi. 
Biroq aynan joriy aktivlar bilan bog‘liq firibgarlik holatlari auditorlik tekshiruvlari amaliyotida ko‘p uchraydi. 
Shu boisdan auditorlar auditorlik tekshiruvlarida asosiy e’tiborni joriy aktivlar holati, saqlanishi, harakati 
va sarflanishiga qaratishi lozim. Mazkur tadbirlarning amalga oshirilishi joriy aktivlar bilan bog‘liq firibgarlik 
holatlarini kamaytirishga xizmat qiladi.

